
PEDAGOG XODIMLARNING 
MALAKA-MAHORATINI 
OSHIRISH – SAMARADORLIK 
OMILI

Musurmonova Mariya Burxonovna
Jizzax viloyati pedagogik mahorat
markazi yetakchi mutaxassisi

Annotatsiya: Maqolada pedagog xodimlarning malaka-mahoratini oshirish va ularni qayta tayyorlashning samarali 
tizimini yaratish, zamonaviy pedagogik texnologiyalar, 4K, 5E modeli kabi xorijiy tajribalarni amalda qo‘llash, pedagoglarni 
kasbiy rivojlantirish, malaka oshirish va qayta tayyorlashning sifat hamda samaradorligini oshirish ishlarining bugungi kun 
talabi darajasida bo‘lishini ta’minlashda e’tibor qaratilishi lozim bo‘lgan jihatlar va boshqalar haqida fikr yuritilgan.

Kalit so‘zlar: interfaol usullar, 4K,5E modeli, axborot oqimi, kreativ fikrlash, sifat va samaradorlik.
Abstract: The article analyzes the issues of developing an effective system for improving the professional competence 
and skills of pedagogical staff as well as their retraining. It highlights the possibilities of implementing modern pedagogi
cal technologies, including international practices such as the 4K competencies and the 5E model, in the educational 
process. In addition, the paper substantiates the key aspects that should be taken into consideration to ensure the quality 
and effectiveness of professional development, in-service training, and retraining of teachers in line with contemporary 
educational requirements.

Key words: interactive methods, 4K competencies, 5E model, information flow, creative thinking, quality and effective­
ness of education.
Аннотация: В статье анализируются вопросы формирования эффективной системы повышения профессио­
нальной компетентности и мастерства педагогических работников, а также их переподготовки. Рассматриваются 
возможности внедрения современных педагогических технологий, в том числе зарубежного опыта, такого как ком­
петенции 4K и модель 5E, в образовательный процесс. Кроме того, обоснованы ключевые аспекты, на которые 
следует обратить внимание для обеспечения качества и эффективности профессионального развития, повы­
шения квалификации и переподготовки педагогов в соответствии с современными требованиями образования.

Ключевые слова: интерактивные методы, компетенции 4K, модель 5E, информационный поток, креативное 
мышление, качество и эффективность образования.

KIRISH
O‘zbekiston Respublikasi Prezidenti Shavkat Mirziyoyev tomonidan qabul qilingan farmonlar, bular asosida 

Vazirlar Mahkamasi tomonidan qabul qilingan qator qarorlar, Maktabgacha va maktab ta’limi vazirligining 
buyruqlari islohotlar uchun ham huquqiy, ham moddiy asos yaratadi. Shuningdek, “Ta’lim to‘g‘risida”gi Qonun­
ning 13-moddasida ham “Kadrlarni qayta tayyorlash tayanch mutaxassisliklar va kasblarga muvofiq bo‘lgan 
yo‘nalishlar bo‘yicha faoliyatni amalga oshirish uchun qo‘shimcha kasbiy bilim, malaka va ko‘nikmalarning zarur 
hajmi egallanishini ta’minlaydi”, deb ta’kidlangan. 

Bu hujjatlar maktabgacha va maktab ta’limi xodimlari oldiga ijtimoiy buyurtma sifatida qator talablarni 
qo‘yadi. 

Umumta’lim maktablari, maktabgacha ta’lim tashkilotlarini malakali kadrlar bilan ta’minlash, pedagoglarni 
tayyorlash, qayta tayyorlash va ularning mahoratini oshirishning samarali tizimini yaratish ham shu talablar 
jumlasidandir. 

MAVZUGA OID ADABIYOTLAR SHARHI
Pedagog xodimlar mahoratini oshirish va ularni qayta tayyorlashning samarali tizimini yaratish bo‘yicha 

Maktabgacha va maktab ta’limi vazirligi, A.Avloniy nomidagi pedagogik mahorat Milliy instituti hamda viloyatlar 
Pedagogik mahorat markazlari tomonidan muayyan ishlar amalga oshirilmoqda. Jumladan, Respublikamizdagi 

maktabgacha va maktab ta’limi rahbar va pedagog xodimlarini qayta tayyorlash va ularning malakasini oshirish, 
pedagogik mahorat markazlarining o‘quv-moddiy negizini mustahkamlash, qayta tayyorlash va malaka oshirish­
ning eng ilg‘or, samarali shakl va usullarini joriy etish, darslar mazmunini zamonaviylashtirish, xorijiy mutaxas­
sislarni ta’lim jarayonlariga jalb etish, xorijda malaka oshirish kabi jarayonlarga katta e’tibor qaratilmoqda.

 So‘nggi yillarda davlatimiz tomonidan mamlakatimiz ta’limini rivojlantirish yuzasidan umumiy o‘rta hamda 
maktabgacha ta’limning yangi o‘quv reja, dasturlari ishlab chiqildi, darsliklarning yangi avlodi yaratildi. Lekin 
ta’lim standartlari, davlat talablari, dasturlar, darsliklar qancha takomillashtirilmasin, o‘quv jarayoni to‘liq 
kompyuterlashtirilmasin, xorij tajribalari amaliyotga joriy etilmasin, eng ilg‘or pedagogik texnologiyalar, ilmiy-
metodik ishlanmalar, qo‘llanmalar, tavsiyanomalar yaratilmasin, baribir, ta’lim jarayonini bevosita olib boruv
chisi, pedagogning kasbiy tayyorgarligi, metodik mahorati va malakasiga bog‘liq bo‘lib qolaveradi. Shu bois, 
o‘quv jarayonini yangi mezonlar asosida tashkil etish yuzasidan malaka oshirishning respublikamizdagi har bir 
tuman (shahar) hududlarigacha yetib boradigan va barcha maktablardagi hamda maktabgacha ta’lim tashkilot­
laridagi pedagog xodimlar uchun qulaylik yaratadigan tizim tashkil qilindi. Unga ko‘ra, endilikda tuman (shahar)
lardan tanlab olingan tayanch maktablarda “Kasbiy rivojlanish kuni” va barcha maktablarda “Kasbiy rivojlanish 
soati”, maktabgacha ta’lim tashkilotlarida esa “Metodik mahorat kuni” va “Metodik mahorat soati” tadbirlari 
tashkil etilmoqda. 

TADQIQOT METODOLOGIYASI
Yangiliklarni tezkor usulda yetkazish uchun ayniqsa, malaka oshirishning bevosita ishdan ajralmagan 

holda maktabda, maktabgacha ta’lim tashkilotlarida tuman (shahar) maktabgacha va maktab ta’limi bo‘lim­
larida doimiy harakatdagi seminar-treninglar, qisqa muddatli kurslar shaklida o‘tkazish ham eng dolzarb masa­
ladir. Shu bilan birga, o‘qitishning interfaol usullari, zamonaviy pedagogik texnologiyalar, 4K, 5E modeli kabi 
xorijiy tajribalarni amalda qo‘llash, ular asosida tajriba-sinov ishlarini olib borish, metodik ishlanma, ma’ruza, 
maqola yozish hamda yosh pedagoglar uchun tajribali mutaxassisning murabbiyligi shakllaridan foydalanish 
ham ta’lim-tarbiya jarayoni samaradorligini oshirish uchun zarur hisoblanadi.

TAHLIL VA NATIJALAR
Hozirgi paytdagi ma’lumotlar bankining jadal sur’atlar bilan kengayishi, barcha sohalar bo‘yicha axborot

larning ko‘payishi ham pedagog kadrlarning malakasini oshirish jarayonini takomillashtirishni talab qilmoqda.
Tinmay kattalashib boraveradigan miqdordagi bilimlarni o‘zlashtirish yoki kengayib ketayotgan qudratli 

axborot oqimida loaqal mavjud ehtiyojlarni qondirishga yetadigan darajada bilim olish va malakasini oshirishni 
ta’minlash malaka oshirish tizimining asosiy muammosi bo‘lib kelmoqda. Bu masalaning yechimi malaka oshirish 
kurs tinglovchilariga o‘qitilayotgan har bir fanning o‘quv materiallaridagi, birinchi navbatda malaka oshirish kursi 
tinglovchilarining malakaviy ishlarini (mikrodars ishlanmasi) bajarishdagi ijodiy fikrlash jarayonlarini rivojlanti
rishdan iboratdir. Ma’ruzalar, amaliy mashg‘ulotlar va malakaviy ishlar bo‘yicha beriladigan topshiriqlar malaka 
oshirish kurs tinglovchilarini kreativ fikrlashga undaydigan, masala yechimini tafakkur asosida hal qilishga 
chorlaydigan bo‘lishi muhimdir. Bundan ko‘rinadiki, yangi narsalarni yaratish, yangi jarayonlarni yuzaga kelti­
rish uchun malaka oshirayotgan pedagog xodimlarda ijobiy fikrlash ko‘nikma va malakalarini hosil qilish lozim 
bo‘ladi. Busiz malaka oshirish tizimining rivojlanishini ta’minlash mumkin emas.

Shuning uchun ham, malaka oshirish tizimini takomillashtirish, malaka oshirish kurslarining o‘quv-mavzu 
reja va o‘quv dasturlarini pedagog xodimlar talab va ehtiyojlariga moslashtirish, faqat 5 yilda bir marta malaka 
oshirish bilan chegaralanib qolmasdan, doimiy ravishda ularda yangiliklarga ehtiyoj tug‘dirish lozim bo‘ladi. 
Qachonki, pedagog o‘zining ish faoliyatida ta’lim-tarbiya jarayonida uchragan qiyinchiliklar, yo‘l qo‘yilgan 
kamchiliklar, muammolarni tugatish borasida izlansa, yangiliklardan xabardor bo‘lish maqsadida malaka 
oshirishga ehtiyoj sezsagina malaka oshirishning samarasi natijali bo‘ladi. 

Pedagoglarning malakasini oshirish va qayta tayyorlash ishlarining bugungi kun talabi darajasida bo‘lishini 
ta’minlashda nimalarga e’tibor qaratish lozim? Eng avvalo, har bir pedagogik jamoa o‘zining kadrlar reja –
dasturiga ega bo‘lishi kerak, ya’ni ta’lim muassasasidagi pedagoglarga bo‘lgan muhtojlikni aniqlash, ularning 
pedagogik diagnostikasini maxsus so‘rovnomlar asosida o‘tkazish, olingan natijalarni tahlil qilish asosida 
malaka oshirishning dolzarb vazifalarini belgilash (pedagogning nazariy bilimlari, metodik mahorati, izlanuv­
chanligi, zamonaviy pedagogik hamda axborot texnologiyalarni joriy qilishdagi yetishmovchiliklarni aniqlab, 
malaka oshirish shakllarini belgilash);

•	 har bir xodim uchun malaka oshirish xaritasi yuritish (unda qachon, qaerda, qanday shaklda va qancha 
muddatda malaka oshirishga borishi ko‘rsatilishi kerak);

•	 pedagog xodimlar tarkibidan mutaxassis bo‘lmagan pedagoglarni aniqlab, ularni ikkinchi mutaxassislik 
olishlari uchun (bunday holatlar asosan olis hududlarda uchrab turadi) Pedagogik mahorat markazlariga 
ro‘yxatlarini berish katta ahamiyatga ega.

Malaka oshirishning haqiqiy sifat va samaradorligi esa har bir rahbar va xodimning malaka oshirish kursidan 
keyingi ish samaradorligi qanchalik ortishi bilan belgilanadi. 

Shunday ekan, Pedagogik mahorat markazlarida malaka oshirish va qayta tayyorlash kurslarini samarali 
tashkil etish, professor-o‘qituvchilar tomonidan dars jarayonlarini yuqori saviyada o‘tkazishlari uchun moddiy 
texnik bazasining talab darajasida ta’minlanganligi, o‘tiladigan dars mashg‘ulotlari esa bugungi kun ehtiyojiga 
to‘la javob beradigan darajada bo‘lishi lozim.

Jizzax viloyati pedagogik mahorat markazi aynan yuqoridagi talablarga javob beradigan muassasa 
deyishimizga asos bor.

Muassasa 4 qavatli binoda joylashgan bo‘lib, har bir qavat va har bir o‘quv hamda xizmat xonalariga 
kuzatuv kameralari o‘rnatilgan. Barcha o‘quv xonalari interaktiv va elektron doskalar bilan jihozlangan. 

Kuzatuv kameralari orqali professor-o‘qituvchilarning dars jarayonlarini nazorat qilish imkoni bor. Internet 
orqali dars jarayonlarini Respublikamizdagi barcha pedagogik mahorat markazlariga yuborish yoki vebinar 
darslar o‘tish uchun ham imkoniyatlar yaratilgan. 

Har oyda markazga 500-550 nafar tinglovchilar tashrif buyuradilar.
Ilmiy, metodik hamda o‘quv ishlarining sifatli bo‘lishi kadrlarning ilmiy salohiyatiga, metodik mahoratiga, 

ilg‘or ish tajribasiga bevosita bog‘liq. Pedagogik mahorat markazimizda malakali professor-o‘qituvchilardan 
iborat jamoa shakllangan. Markazning ilmiy salohiyati 44,4 foizni tashkil etadi. Professor-o‘qituvchilar olib bori
ladigan har bir darslarni zamonaviy pedagogik va innovatsion texnologiyalar asosida tashkil etishga alohida 
e’tibor qaratmoqdalar. 

XULOSA VA TAKLIFLAR
Xulosa qilib aytganda, bu ishlardan ko‘zlangan asosiy maqsad yuqori malakali, hozirgi zamon talablariga 

javob beradigan pedagog kadrlarni malakasini oshirish va qayta tayyorlashdan iborat. Bu esa hukumat qaror
larida ko‘zda tutilgan vazifalarni bajarish yo‘lida tinimsiz izlanishlar va amaliy ishlar olib borishni talab etadi. 
Sohadagi o‘zgarishlar, islohat va imkoniyatlarning barchasi zamirida bitta maqsad yotadi, u ham bo‘lsa yosh 
avlodga zamon talabi darajasida bilim berishdir. Buning uchun pedagoglarni qayta tayyorlash va malakasini 
oshirishda mavjud imkoniyatlardan keng foydalangan holda, mashg‘ulotlar sifat va samaradorlik darajasini 
yuqori pog‘onalarga ko‘tarish asosiy maqsad qilib qo‘yilgan. 

Foydalanilgan adabiyotlar ro‘yxati:
1.	 O‘zbekiston Respublikasining “Ta’lim to‘g‘risida” 2020-yil 23-sentabrdagi O‘RQ-637-sonli Qonuni.
2.	 Maktabgacha va maktab ta’limi vazirligining “Umumiy o‘rta ta’lim muassasalari o‘qituvchilari uchun “Kasbiy rivojlanish 

kuni” va “Kasbiy rivojlanish soati” tadbirlarini bosqichma-bosqich joriy etish to‘g‘risida” 2024-yil 7-avgustdagi 246-son 
buyrug‘i.

3.	 Maktabgacha va maktab ta’limi vazirligining “Maktabgacha ta’lim tashkilotlarida malaka oshirishning “Metodik mahorat 
kuni” va “Metodik mahorat soati” tadbirlarini bosqichma-bosqich joriy etish to‘g‘risida” 2024-yil 8-noyabrdagi 362-sonli 
bo‘yrug‘i.

Geografiya fanlari

 © Materiallar ko‘chirib bosilganda “Maktabgacha va maktab ta’limi” jurnali manba sifatida 
ko‘rsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Manzilimiz: Toshkent shahar, Yunusobod tumani

“Maktabgacha va maktab ta’limi” jurnali 26.09.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№C–5669363 reyestr raqami tartibi bo‘yicha ro‘yxatdan o‘tkazilgan.

